
‘U  PAGGHIARU 
(Scoperta della virilità) 

 

Ad un certo momento della vita il ragazzo scopre certe sensazioni che preannunciano l’uomo.In altri momenti si 
consolerà con la poesia. 
 

 
 C’era ‘n pagghiaru, ddà, rarrieri ô muru. 
 Si cunta ca fussi unn’è jàvi mill’anni, 
 ca avía statu ‘n covu ri bricanti, 
 macari ‘a tana ri ‘n lupumanaru, 
 o ‘a cella rô rimitu sulitariu. 
 
  ‘Nu rivuórdu m’abbruscia ntî  la menti : 
  Iu èra, picciuttieddu, supra ‘i reci anni : 
  ntâ facci ‘i pilidda ancora bianchi, 
  e ntô niru ‘u passarieddu senza pinni. 
  Sapia gghià ‘i tauli rê nummira a mamoria, 
  ‘ntunava cuarchi peri ri canzuna, 
  sturiava ‘i pirsunagghi ri la storia, 
  e mi sunnava ‘i viagghi supra ‘a luna. 
 
 Ma nunn’abbastava pi téniri ‘u cuetu : 
 Gnursì ! cuarcosa ca tirava ‘u sciatu ; 
 era ddù párpitu ca íntra si senti, 
 ca gira e vacazzia ri tutti banni : 
 spunta pianu pianu attuornu ê scianchi, 
 e finisci ca a centru si ni scinni. 
 
  E pi truvari ntô scuru ‘n puocu ‘i ciaru, 
  suliddu mi ciuria intra ô pagghiaru : 
  ‘N’attimu :’ U lupu, ‘u monicu e ‘u bricanti, 
  sintia ntâ murudda e intra ê mutanni. 
 
 Ed eccu accà lu stranu ‘ncantamientu : 
 L’irviçédda ca ‘n’era ancora nata, 
 comu ‘n vuoscu stinnia sutta ‘a mascidda 
 e, spuntannu ccu l’ali ‘u passarieddu, 
 niscia lestu asciannu ‘n pirtusiddu. 
 
  Se násciri, ô friddu, ntî ‘na rutta, nun fu amaru, 
  arúci fu rinásciri, ô scuru, ntâ ‘m pagghiaru..... 
  E ccussì, ntâ ‘n’úra, ‘ntra ‘llusioni e ‘ngánni, 
  ti sienti uomminu, ô picca, pi cent’anni. 
  Ma óra ciangiennu ddi jorna piersi, 
  mi ‘lludu e ‘ngannu scriviennu  sti versi. 
 


